
VENDIM
Nr. 187, datë 7.8.2025

MBI VLERËSIMIN E RAPORTIT VJETOR TË ZYRTARIT TË
PAJTUESHMËRISË TË SHOQËRISË “OPERATORI I SISTEMIT TË

SHPËRNDARJES” SHA PËR ZBATIMIN E PROGRAMIT TË PAJTUESHMËRISË
PËR VITIN 2024

Në mbështetje të neneve 16 dhe 72, pika 3, germa “b”, të ligjit nr. 43/2015, “Për sektorin e
energjisë elektrike”, i ndryshuar; nenit 11 të programit të pajtueshmërisë së OSSH sh.a., miratuar
me vendimin nr. 257, datë 20.12.2020, të Bordit të Entit Rregullator të Energjisë (ERE) “Mbi
miratimin e programit të pajtueshmërisë së OSSH sh.a.”; si dhe nenit 15, të “Rregullores për
organizimin, funksionimin dhe procedurat e ERE-s”, miratuar me vendimin e Bordit të Entit
Rregullator të Energjisë (ERE) nr. 96, datë 17.6.2016; Bordi i ERE-s, në mbledhjen e tij të datës
7.8.2025, mbasi shqyrtoi relacionin e përgatitur nga Drejtoria e Pajtueshmërisë dhe Impaktit
Rregullator, me nr. 1426/7 prot., datë 31.7.2025, “Mbi analizën dhe vlerësimin e Raportit Vjetor të
Pajtueshmërisë të Operatorit të Sistemit të Shpërndarjes OSSH sh.a., për vitin 2024”,

konstatoi se:
1. Parashtrimi dhe shqyrtimi i Raportit Vjetor të Pajtueshmërisë për vitin 2024
- Në zbatim të nenit 72, pika 3, germa “b”, të ligjit nr. 43/2015, “Për sektorin e energjisë

elektrike”, të ndryshuar, si dhe të vendimit të Bordit të ERE-s nr. 257, datë 21.12.2020, “Mbi
miratimin e programit të pajtueshmërisë së OSSH sh.a.”, zyrtari i pajtueshmërisë është ngarkuar të
paraqesë çdo vit pranë ERE-s një raport mbi monitorimin dhe zbatimin e programit përkatës.

- ERE është institucioni përgjegjës për vlerësimin e këtij raporti, si pjesë e funksionit të saj
mbikëqyrës mbi pavarësinë funksionale dhe organizative të operatorit të sistemit të shpërndarjes.
2. Dorëzimi dhe shqyrtimi i raportit për vitin 2024
- Zyrtari i pajtueshmërisë i OSSH sh.a., i emëruar me vendimin e Bordit të ERE-s nr. 114, datë

27.3.2023, ka dorëzuar më datë 26.3.2025, “Raportin vjetor mbi monitorimin dhe zbatimin e
programit të pajtueshmërisë për vitin 2024”.

- Më datë 12.5.2025, pranë ERE-s është zhvilluar një seancë dëgjimore me zyrtarin e
pajtueshmërisë dhe më pas, me shkresën nr. 1426/5 prot., datë 19.6.2025, është kërkuar
informacion shtesë mbi çështje specifike të raportit.
3. Përmbushja e detyrimeve nga zyrtari i pajtueshmërisë për vitin 2024
- Raporti është dorëzuar në përputhje me afatet dhe kërkesat e përcaktuara në programin e

pajtueshmërisë. Ai është përgatitur në gjuhën shqipe dhe angleze dhe është publikuar në faqen
zyrtare të OSSH sh.a.

- Janë përmbushur detyrimet për raportim mbi ndarjen funksionale dhe organizative të
operatorit. Është evidentuar pavarësia e OSSH-së nga strukturat e tjera të integruara vertikalisht,
përfshirë miratimin e një strukture organizative të re nga Këshilli Mbikëqyrës, që garanton ndarjen
funksionale dhe vendimmarrje të pavarur.

- Janë zbatuar rekomandimet e mëparshme të ERE-s dhe janë evidentuar përmirësime në
drejtim të transparencës, aksesit në informacion, përfshirjes së platformave online dhe shërbimeve
për konsumatorët.
4. Nevoja për përmirësim dhe rekomandime për periudhën pasardhëse
- ERE vlerëson pozitivisht performancën e zyrtarit të pajtueshmërisë për vitin 2024, por thekson

rëndësinë e:
a) përqendrimit të mëtejshëm në zbatimin e dispozitave të programit të pajtueshmërisë;
b) forcimit të mekanizmave të monitorimit mbi proceset kritike si transferimi i punonjësve,

zbatimi i projekteve të matësve inteligjentë, funksionimi i platformave për furnizuesit, proceset e
ndërrimit të furnizuesit, si dhe përmbushja e detyrimeve rregullatore për sigurinë kibernetike;

c) raportimit të detajuar mbi vetëprodhuesit, ndikimin në rrjetin e shpërndarjes dhe respektimin
e trajtimit të barabartë dhe jodiskriminues të palëve të interesuara.

Për gjithë sa më sipër, Bordi i ERE-s

VENDOSI:

1. Miratimin e Raportit Vjetor të Zyrtarit të Pajtueshmërisë së shoqërisë “OSSH” sh.a. për vitin
2024 (bashkëlidhur).

2. Miratimin e rekomandimeve të ERE-s për vitin 2025 mbi Raportin Vjetor të Zyrtarit të
Pajtueshmërisë (bashkëlidhur).

3. Drejtoria e Pajtueshmërisë dhe Impaktit Rregullator të njoftojë Ministrinë e Infrastrukturës
dhe Energjisë, “Operatorin e Sistemit të Shpërndarjes” sh.a., Zyrtarin e Pajtueshmërisë dhe
Sekretariatin e Komunitetit të Energjisë për vendimin e Bordit të ERE-s.

Ky vendim hyn në fuqi menjëherë.
Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike

nga data e marrjes dijeni, rishikimin e vendimit të Bordit në rast se ka siguruar prova të reja që mund
ta çojnë Bordin në marrjen e një vendimi të ndryshëm nga i mëparshmi apo për gabime materiale
të konstatuara. Për këtë vendim mund të bëhet ankim në Gjykatën Administrative Tiranë, brenda
30 ditëve kalendarike nga dita e publikimit në Fletoren Zyrtare.

Ky vendim botohet në Fletoren Zyrtare.

KRYETAR
Petrit Ahmeti

